
Bhuvanasundaryah Varnanam

భువనసున్దర్యాః  వర్ణనమ్

(దేవీభాగవతః)
రాజోవాచ -

భగవన్బ్రూహి మే తస్యాః స్వరూపం బలముత్తమమ్ ॥ ౫౩॥
ఉత్పత్తికారణం వాపి స్థానం  పరమకం చ యత్ ।
ఋషిరువాచ -

న చోత్పత్తిరనాదిత్వాన్నృప తస్యాః కదాచన ॥ ౫౪॥
నిత్యైవ  సా పరా దేవీ కారణానాం చ కారణమ్ ।
వర్తతే సర్వభూతేషు శక్తిః సర్వాత్మనా నృప ॥ ౫౫॥
శవవచ్ఛక్తిహీనస్తు ప్రాణీ  భవతి సర్వథా ।
చిచ్ఛక్తిః సర్వభూతేషు రూపం తస్యాస్తదేవ హి ॥ ౫౬॥
ఆవిర్భావతిరోభావౌ దేవానాం కార్యసిద్ధయే  ।
యదా స్తువన్తి తాం దేవా మనుజాశ్చ విశామ్పతే ॥ ౫౭॥
ప్రాదుర్భవతి  భూతానాం దుఃఖనాశాయ చామ్బికా ।
నానారూపధరా దేవీ నానాశక్తిసమన్వితా ॥ ౫౮॥
ఆవిర్భవతి కార్యార్థం  స్వేచ్ఛయా పరమేశ్వరీ ।
దైవాధీనా  న సా దేవీ యథా సర్వే సురా నృప ॥ ౫౯॥
న కాలవశగా నిత్యం పురుషార్థప్రవర్తినీ    ।
అకర్తా పురుషో ద్రష్టా  దృశ్యం సర్వమిదం జగత్ ॥౬౦॥
దృశ్యస్య జననీ సైవ  దేవీ సదసదాత్మికా ।
పురుషం రఞ్జయత్యేకా  కృత్వా బ్రహ్మాణ్డనాటకమ్   ॥౬౧॥
రఞ్జితే  పురుషే సర్వం సంహరత్యతిరంహసా ।
తయా నిమిత్తభూతాస్తే బ్రహ్మవిష్ణుమహేశ్వరాః   ॥౬౨॥

భువనసున్దర్యాః  వర్ణనమ్

కల్పితాః స్వస్వకార్యేషు ప్రేరితా  లీలయా త్వమీ ।
స్వాంశం తేషు సమారోప్య కృతాస్తే బలవత్తరాః ॥౬౩॥
దత్తాశ్చ శక్తయస్తేభ్యో  గీర్లక్ష్మీర్గిరిజా   తథా ।
తే తాం ధ్యాయన్తి దేవేశా పూజయన్తి పరాం ముదా ॥౬౪॥
జ్ఞాత్వాసర్వేశ్వరీం  శక్తింసృష్టిస్థితివినాశినీమ్    ।
ఏతత్తే సర్వమాఖ్యాతం దేవీమాహాత్మ్యముత్తమమ్ ।
మమ బుద్ధ్యనుసారేణ  నాన్తం జానామి భూపతే ॥౬౫॥
ఇతి దేవీభాగవతే పఞ్చమస్కన్ధే త్రయస్త్రింశాధ్యాయాన్తర్గతం  
దేవీమాహాత్మ్యవర్ణనం  సమాప్తమ్ ।

